
			LIMIAR

			Neste libro, o autor advírtenos da «xacobeización» que dende hai anos padece unha parte salientábel da vida cultural galega, en xeral, e os estudos sobre a Galicia medieval, en particular. Mais, ao meu ver, esa «xacobeización», esa obsesión das autoridades e dun sector da nosa intelligentsia polo tema xacobeo, non é máis ca unha das moitas consecuencias da serie de mudanzas económicas, sociais e culturais que Galicia coñeceu dende aproximadamente os comezos da década de 1990.

			En realidade, esa obsesión iníciase unha vez que o presidente do país, Manuel Fraga Iribarne, empeza a facer real o particular modelo de desenvolvemento económico que tiña pensado para el. Un modelo, no caso que nos ocupa, inspirado no vello «desarrollismo» franquista, como o proba o feito de que cando foi ministro de Información e Turismo da ditadura de Franco tratase de desenvolver Galicia sobre a base dos beneficios que produciría o turismo xerado pola celebración do ano santo de 1965 e posteriores. Mais daquela o intento fracasou, basicamente, pola tirapuxa que as autoridades franquistas e relixiosas mantiveron arredor do uso que debería facerse da inventio do sepulcro e das tradicións xacobeas asociadas a el, ou o que é o mesmo, da forma de explotar material e espiritualmente os beneficios que un e outras puideran xerar.

			Todo isto mudará a partir de 1991-1992, xa en plena democracia, grazas á axuda que ao entón presidente de Galicia, Manuel Fraga Iribarne, lle prestaron a Igrexa compostelá e as elites económicas e sociais que rexeron os destinos do país durante a ditadura. De feito, pouco antes do ano santo de 1993 é cando o vello relato franquista histórico-relixioso-político sobre o apóstolo, a tradición xacobea e as peregrinacións se transmuta no moderno Xacobeo. Ao punto de dar lugar ao nacemento dun organismo público para a xestión do fenómeno posto baixo a tutela da Axencia de Turismo da Xunta de Galicia.

			Foi así como o turismo pasou en moi pouco tempo a ser unha das pezas chave dunha política económica que hoxe demostra ter renunciado tanto á procura de calquera nova forma de industria ou de industrialización sustentábel, como á creación de emprego de calidade e de futuro para os galegos e as galegas. Proba diso é o recurso progresivo ao turismo en réxime de monocultivo a carón da venda sistemática das riquezas naturais do país a empresas foráneas que pouco ou nada deixan nel, como non sexa a semente da emigración que hoxe continúan a padecer milleiros de mozos e mozas que forman parte da xeración máis preparada que Galicia tivo ao longo da súa historia. A esta sistemática e silenciada perda de capital humano, ao seu porqué e aos seus efectos demográficos, económicos e sociais téñense referido moitos dos traballos aparecidos no seu día n’A morte de Galicia (Xerais, 2019).

			A escolla do turismo como unha das vías de desenvolvemento económico do país veu acompañada da creación polo poder de organismos e institucións «culturais» cuxas actividades contribuíran a dotar de senso e de contidos a esta opción política, ao tempo que abrían a porta á mencionada «xacobeización». Nace así en 1992, co gallo do ano santo de 1993, o «Comité Internacional de Expertos do Camiño de Santiago», un órgano asesor da Consellería de Cultura cuxos membros son nomeados discrecionalmente polas autoridades da Xunta de Galicia. Deles agárdase que organicen congresos, editen libros e revistas, e difundan socialmente contidos históricos e literarios de temática xacobea co fin de dar vida a un «relato» que xustifique e alimente o funcionamento do negocio que agora se pon en marcha1.

			O afianzamento e a intensificación desta liña de desenvolvemento económico nos vindeiros anos, é dicir, a promoción do turismo de masas alén da crise económica de 2007 coa escusa dos anos santos, explica que a creación deste tipo de organismos «culturais» e a «xacobeización» non se deteña. Neste contexto, en xullo de 2016 dótase á Universidade de Santiago (USC) dunha «Cátedra institucional do Camiño de Santiago e das Peregrinacións» a instancias da Axencia de Turismo da Xunta de Galicia e das autoridades da catedral compostelá, co obxectivo de realizar dende a USC «a difusión dos valores asociados coa peregrinación e [que son] inherentes ao Camiño de Santiago»2. Unha estratexia política completada a finais de 2017 polo Goberno da Xunta de Galicia ao outorgar recoñecemento oficial á chamada «Academia Xacobea», unha entidade cultural creada por Xesús Palmou, antigo conselleiro de Xustiza na Xunta de Galicia (1996-1999; 2003-2005), ex-secretario xeral do PP (1999-2006) e membro do Consello de Contas da Xunta (2010-2015). Neste caso, a súa pretensión última era a de levar a cabo a «divulgación do Camiño de Santiago [...] e a promoción e difusión dos valores universais que lle son propios». Noutras palabras, e no básico, os mesmos obxectivos que os da amentada cátedra institucional3.

			A creación polas mesmas datas de dúas entidades «culturais» dedicadas en última instancia á divulgación dos mesmos «valores», se ben con ámbitos de actuación diferentes, non é inocente. Dende o eido académico, a Cátedra institucional do Camiño de Santiago e das Peregrinacións procura a difusión social dun «relato científico» sobre o mundo xacobeo cuxa veracidade se basea, en boa medida, na cobertura e no amparo que lle outorga a universidade compostelá. Pola súa banda, as actividades «culturais» da Academia Xacobea oriéntanse cara ao ámbito social, no que tratan de aglutinar a parte máis conservadora da intelligentsia do país –ex-altos cargos da administración, xornalistas, avogados, médicos, profesores de universidade, etc.– arredor dos postulados socioculturais defendidos polos «populares» galegos.

			En suma, tres entidades –Comité Internacional de Expertos, Cátedra institucional da USC e Academia Xacobea– que, á vista das coincidencias nos seus respectivos obxectivos, actividades que promoven, interese por –e métodos empregados para– achegarse e difundir socialmente os supostos «valores» do mundo xacobeo, funcionan na práctica como unha soa. Así nolo indica, por exemplo, a recente proposta do Departamento de Historia da Arte da Facultade de Xeografía e Historia de Santiago, na cal está radicada a amentada cátedra institucional, de nomear Doutor Honoris Causa pola USC a Paolo G. Caucci, á sazón, presidente de honra do Comité Internacional de Expertos do Camiño, e todo malia carecer de obra recoñecida pola súa calidade e impacto nos eidos da Historia da Arte –ou da Historia– de Galicia, de España ou de Europa. Igualmente nolo indica, por exemplo, a conversión do actual director da amentada Cátedra institucional en académico de número da Academia Xacobea a finais de maio do 20234. En suma, todo é un e, o máis rechamante, é que se autoalimenta.

			Mais cales son eses «valores universais» e esa «cultura xacobea» que estes organismos difunden nos seus respectivos ámbitos de actuación? Son os que crean e impulsan hoxe os gobernantes da Xunta de Galicia e a Igrexa galega ou teñen entidade histórica de seu? E se é así, cal é o trasfondo real da súa historicidade?

			Non son preguntas fútiles se pensamos que os «valores do Camiño» sitúan a súa orixe nas fábulas e mitos cristiáns. En realidade, na inventio feita pola Igrexa nos comezos da Idade Media a respecto da existencia en Compostela dun suposto sepulcro do apóstolo Xacobe, o fillo de Zebedeo. Unha inventio da cal se apropiaron logo os primeiros reis medievais do norte peninsular co fin de lexitimar o seu poder e xustificar as súas conquistas territoriais sobre o mundo hispano musulmán. Na mesma liña, foi nas primeiras fases da mal chamada Reconquista cando a Igrexa compostelá manipulou o relato xacobeo co fin de estafar as outras Igrexas peninsulares, ao esixirlles o pago dun imposto, do Voto de Santiago, pola pretendida presenza persoal e axuda material do apóstolo na vitoria que os cristiáns conseguiran contra os musulmáns na suposta, e de nunca probada existencia, batalla de Clavijo, alá polo ano 844. Sexa como for, esta mentira fixo da sé compostelá unha das máis ricas de España durante séculos.

			Creada pois a tradición das peregrinacións a Compostela polas autoridades relixiosas e civís da Idade Media a partir da continua re-creación das fábulas e mitos orixinais, a amentada tradición recibiría no curso do século XVI a crítica do protestantismo europeo, que ligaba a súa existencia ao mero interese económico da Igrexa e á ignorancia relixiosa en que esta mantiña os seus fieis. Máis tarde, xa no século XVII, consumada a división da cristiandade europea entre católicos e protestantes, o mundo xacobeo ficaría convertido, basicamente, nun produto de consumo interno das elites da decadente monarquía española, ao punto de que o padroádego de Santiago sobre os distintos territorios das «Españas» sería cuestionado polos partidarios de Teresa de Ávila, a monxa fundadora da Orde das Carmelitas Descalzas. Tras este primeiro envite, serían os ilustrados do século XVIII os encargados de pór de manifesto as falsificacións das cales xurdira o Voto de Santiago e, por extensión, mesmo de cuestionar a veracidade da inventio e o senso das peregrinacións nacidas ao seu redor, nuns intres en que estas últimas estaban sumidas nunha franca atonía.

			Chegados ao último cuarto do século XIX, os supostos «valores universais» do Camiño de Santiago serían redefinidos de novo. Así, a lenta revitalización que coñece a tradición xacobea a partir da redescuberta dos pretendidos restos do apóstolo en 1879, disque perdidos dende 1589, non foi máis ca unha das moitas respostas con que a Igrexa católica europea reaccionou contra os avances da Modernidade. É dicir, contra a paulatina secularización social, contra o progreso das ciencias, contra a aparición do socialismo, do darwinismo, da cultura de masas, da democracia liberal, do dereito ao voto das clases populares, da emancipación feminina... En suma, unha reacción contra a perda de poder no seo dunha sociedade que se modernizaba e cuxas mudanzas cuestionaban a secular tutela moral e social que a Igrexa católica viña exercendo sobre ela.

			Este fondo ultramontano e reaccionario foi o que alimentou os valores que animaron a tradición xacobea até a morte de Franco. De feito, o golpe militar de xullo de 1936 contra a lexitimidade republicana e o comezo da Guerra Civil, cualificada como «Santa Cruzada», fíxose en parte en nome e na defensa deses valores. De aí que a Igrexa compostelá, igual que a española, apoiase con entusiasmo o levantamento militar e puxese ao servizo dos sublevados e a súa causa o relato de Santiago Matamouros, converténdoo deste xeito nun elemento que mobilizaba, xustificaba e lexitimaba o exterminio do bando contrario. A sintonía dos vencedores da contenda cos valores xacobeos foi tal que mesmo Franco non dubidou en equipararse ao rei Ramiro I, vencedor da inexistente batalla de Clavijo, na ofrenda nacional ao apóstolo de 1948. E así até o remate da Segunda Guerra Mundial, en que a Igrexa compostelá tratou de irse desligando paseniñamente dos «furores guerreiros» dos seus socios da ditadura. E é aí, apenas uns poucos anos despois do inicio desta viraxe –que tamén dará o franquismo a finais da década de 1950–, cando Fraga, en pleno «desarrollismo», entra en xogo e senta as bases do que, andado o tempo, xa na democracia, acabaría sendo un dos piares da súa política económica en Galicia.

			Se a década de 1980 foi un intre en que a Igrexa de Compostela consegue aliñar os valores da tradición xacobea cos do conservadorismo relixioso do Papa Xoán Paulo II –que neses anos visitou dúas veces Santiago– e afastalos así da vella retórica franquista, a de 1990 suporá unha nova viraxe para eles. O salto simbólico da celebración do Ano Santo a un Xacobeo apoiado –unha vez máis– polo poder político fixo que, consonte se materializaba a aposta do Goberno da Xunta polo turismo como unha vía de desenvolvemento do país, os aspectos menos relixiosos da tradición xacobea se fosen convertendo nun mero produto de consumo no seo dunha sociedade de masas ansiosa de gozar da vida e divertirse, de vivir unha «experiencia persoal» grazas a esa particular andaina colectiva cara a Santiago. Nestas circunstancias, todo apunta a que de todas as miles de compostelas que a Oficina do Peregrino da catedral despacha alegremente cada ano, poucas deben responder a unha peregrinación movida por un verdadeiro e sincero impulso relixioso. Á fin e ao cabo, non é precisamente fervor –e si unha franca ansia consumista– o que se aprecia entre os milleiros de turistas-camiñantes-peregrinos que acotío deambulan polas rúas de Compostela.

			En definitiva, e xa para deixalo, dende un punto de vista histórico pódese dicir que non existen valores universais ou eternos asociados ao Camiño de Santiago, visto que estes foron redefinidos a cada momento en función dos particulares intereses do tándem formado pola Igrexa de Santiago e as clases dominantes. Así, hai fases da historia en que os «valores do Camiño» e a tradición xacobea serviron aos reis altomedievais do norte de España para prestixiarse e fortalecer o seu poder. Noutras, en cambio, foron utilizados para que a sé compostelá se enriquecese grazas ao engano que supuxo o Voto de Santiago. E iso por non falar de cando eses valores e a tradición que alimenta se converteron na expresión dunha fonda reacción ultramontana contra os avances da modernidade, ou cando serviron de firme apoio ao desenvolvemento da Guerra Civil e de sostén da ditadura do xeneral Franco. 

			Neste senso, o único valor constante no tempo sería o papel que se lle atribuíu ao apóstolo Santiago como patrón de España logo de 1643; un valor de natureza política cuxo contido e orientación varían tamén no curso dos séculos, mais que a comezos do XIX, durante a invasión napoleónica, comeza a ser asociado á unidade de España. Unha asociación que se estreitará andado o tempo, sobre todo no século XX, tras a aparición da Segunda República, cando esa unidade se vinculou abertamente ao exercicio da verdadeira relixión dos españois, a católica, cuxa custodia, garda e defensa correspondía á Igrexa. Un padroádego pois cun valor político, identitario, de corte nacional-católico, que se reafirmou con cada unha das ofrendas «nacionais» ao apóstolo levadas a cabo durante os corenta anos que durou a ditadura franquista. Un valor que é certo que mudou coa chegada da democracia, mais que está presente, de xeito latente, baixo a españolidade que se lle atribúe a Galicia cada 25 de xullo durante a ofrenda ao apóstolo que os nosos gobernantes fan na catedral de Santiago co arcebispo compostelán e o rei de España á cabeza. Diante disto, cabe preguntarse se serán estes os «valores universais» que quere promover esa parte da intelligentsia galega empeñada en difundir socialmente a súa particular visión e interpretación do mundo xacobeo. Para sabelo, querido lector, non lle queda outra que ler este libro.

			Isidro Dubert
Na Coruña, mirando o mar
Setembro de 2023

			
			
				
					1 https://www.caminodesantiago.gal/es/conocimiento-e-investigacion/comite-internacional-de-expertos-del-camino [Consulta do 22 de maio de 2023].

				

				
					2 https://praza.gal/opinion/a-santa-alianza-xunta-igrexa-e-universidade.

				

				
					3 Compárese senón o dito no DOGA https://www.xunta.gal/dog/Publicados/2017/20171211/AnuncioG0244-051217-0002_es.html, co expresado na páxina da cátedra institucional que ampara a USC, https://www.usc.gal/es/node/22763 [Consultas do 22 de maio de 2023].

				

				
					4 https://www.usc.gal/gl/xornal/novas/miguel-tain-ingresou-academia-xacobea [Consultas do 22 de maio de 2023]

				

			

		

	
		
				En memoria de Armando Andrade Dans (1934-2022), meu pai, devoto fregués da parroquia de Santiago da Coruña, o primeiro peregrino auténtico que coñecín.

			
		

	
		
			DOUS EXEMPLOS, UNHA REFLEXIÓN

			«Look», he said, «they weren’t like us. Their minds worked differently. Religion was magic. They believed all they were told.»

			J. L. CARR, A Month in the Country, 1980

			UN. A maior parte dos peregrinos entran en Compostela pola rúa de San Pedro, tramo final do Camiño Francés. Ao cabo da Porta do Camiño atópanse, inscrita en diversos idiomas no pavimento de granito da beirarrúa, cunha frase atribuída ao grande escritor alemán Johann Wolfgang von Goethe (1749-1832) que di: «Europa fíxose peregrinando a Compostela».

			Esta frase adquiriu case que categoría de mantra e adoita ser citada en moitos discursos (incluso papais), reportaxes xornalísticas e mesmo traballos académicos relacionados co Camiño de Santiago. Porén, dita frase nunca foi escrita polo gran literato xermano e malia iso segue a ser repetida, teimosamente, como se fose verdadeira.

			DOUS. No verán de 2022 os medios de comunicación daban a nova dun achado importante nas augas da ría de Ribadeo. Un grupo de arqueólogos submarinos atopara os restos do «barco máis antigo empregado polos peregrinos do Camiño de Santiago» (El País, 30/08/2022), ou o testemuño da «lancha máis antiga que avala a pasaxe de peregrinos» (La Voz de Galicia, 31/08/2022).

			En realidade, os datos que podemos tirar do que se ten informado desa prospección «promovida e financiada en boa parte pola Xunta de Galicia», segundo podemos ler nun deses xornais, non permiten estabelecer esa relación co transporte de peregrinos, tan enfaticamente subliñada pola prensa. Foron descubertos, é certo, os restos dunha nave duns oito metros, cuxa datación por carbono 14 a sitúa entre os anos 1050 e 1260. Unha embarcación que, ademais, foi feita con madeira obtida nos bosques da zona, segundo demostran os estudos científicos desenvolvidos co gallo do descubrimento. Eses dous datos son reais e comprobábeis, porén, a relación coa peregrinación, insisto, é meramente especulativa. En realidade, todo apunta a que era unha barca que permitiría o transporte por vía marítima dunha marxe á outra da ría de Ribadeo, co conseguinte aforro de tempo fronte a un traslado realizado por terra. Mais, como comentaba, nada nos permite relacionar esta actividade co fenómeno xacobeo. Podemos facernos moitas preguntas sobre este particular. Por exemplo: só tiñan necesidade de cruzar a ría os peregrinos? As xentes da bisbarra non se desprazaban por razóns económicas ou sociais se ese desprazamento non tiña que ver coa viaxe cara a Compostela? Non era o transporte marítimo un medio ben acaído para a actividade comercial desenvolvida nunha zona de Galicia onde se estaba a vivir, neses séculos, unha intensa activación económica e urbana?

			O feito de que malia estas cuestións tan obvias se apuntase ipso facto a unha relación co transporte de peregrinos só se pode explicar pola «xacobeización» que sofre a vida cultural galega e que aglutina unha parte significativa dos estudos sobre a Galicia medieval. Unha sorte de «vampirización» que fai que toda, ou case toda, a complexa realidade histórica do mundo medieval galego tenda a xirar arredor do sepulcro de Compostela e as peregrinacións asociadas a el. Por moi importantes que fosen, e certamente o foron en certos momentos da nosa historia, cómpre dicir que había vida alén do que pasaba nas rotas xacobeas. Tal e como se apuntaba nun número especial dunha das revistas de estudos medievais de maior prestixio no mundo académico –o Journal of Medieval Iberian Studies–, na altura había unha Galicia «beyond the Camino» [alén do Camiño].

			A REFLEXIÓN. Eis dous exemplos claros dos moitos apriorismos que non resisten unha mínima proba de veracidade e que están a mediatizar o noso coñecemento do fenómeno xacobeo. E iso por non falar das visións idealizadas que se ofrecen da súa historia, cando non, das falsidades pasadas e presentes que se presentan como realidades históricas probadas e certas. A conversión da peregrinación nun fenómeno turístico de masas, promovido principalmente polas institucións públicas, sinaladamente pola Xunta de Galicia, e a súa aparente importancia económica para unha parte do país –o 16 % do PIB da cidade de Santiago de Compostela provén do sector turístico– tampouco axudou na tarefa –esencial no traballo do historiador– de separar o gran das verdades históricas da palla das falsidades e esaxeracións propias dunha sociedade mediática que promove activamente o consumo de fenómenos culturais creados a partir da invención, cando non da aberta ignorancia, do pasado de Galicia.

			Este traballo pretende, dentro da súa modestia, proporcionar ao lector un coñecemento crítico da historia das peregrinacións a Santiago de Compostela. Nesta liña, estabeleceremos as fases da súa evolución, para deixar claro que non estamos diante dun proceso inmutábel no seu éxito presente e, por último, reflexionaremos sobre como a apoteose xacobea que estamos a vivir dificulta un coñecemento histórico e ben fundado deste complexo fenómeno do noso pasado colectivo como sociedade e como país.

		

	
		
			UNHAS ORIXES ESCURAS

			The honest beginning to any enquiry about the origins of the cult of Santiago is to admit that we know nothing about it at all.

			KENDRIK, THOMAS DOWNING, Saint James in Spain, Londres, 1960

			Quen era Xacobe o Maior e que sabemos del? Os únicos datos que temos para pescudar na vida do personaxe proceden do Novo Testamento, sinaladamente dos Evanxeos. É importante aclarar que estes textos foron escritos con moita posterioridade á morte de Xesús e que, á marxe do valor relixioso que teñen para os crentes cristiáns, son difíciles de aceptar como fonte histórica. Con todo son, repito, as únicas fontes de informacion con que contamos para achegármonos á vida de Xacobe.

			Pois ben, segundo os amentados Evanxeos, o noso home era irmán doutro apóstolo, Xoán, especialmente querido e próximo a Xesús, e ambos os dous fillos de Zebedeo, un pescador de certa posición social. De feito, para identificar correctamente o noso Xacobe, xa que non é a única persoa entre os apóstolos e outros personaxes mencionados nos libros do Novo Testamento con este nome, é normalmente denominado como o «irmán de Xoán» ou «o de Zebedeo».

			A parella formaba, canda Pedro, o grupo de apóstolos que parecen ter máis proximidade a Xesús, xa que son os únicos que acompañaron o Nazareno nunha serie de situacións especialmente críticas ou transcendentais. De todos os xeitos, os integrantes desta tríade non reciben un tratamento igual, pois, como acabamos de dicir, Xoán parece acadar o perfil de favorito de Xesús, visto que en varias pasaxes aparece definido como o «discípulo amado». Pedro, pola súa banda, protagoniza varias das situacións mellor coñecidas dos textos evanxélicos, onde o veremos actuar violentamente, falar con voz propia en máis dunha ocasión e mesmo negar o seu mestre tres veces. Polo contrario, Xacobe só é mencionado como integrante da tríade, non intervindo singularmente nunca, en contraste co que acontece con Xoán e Pedro. Poderiamos dicir que é o actor silente deste pequeno grupo de apóstolos próximos a Xesús.

			Curiosamente, a única vez que Xacobe aparece citado como protagonista nunha pasaxe do Novo Testamento é cando se dá a nova da súa morte. A información énos transmitida nos Feitos dos Apóstolos, un libro onde supostamente se conta que foi da vida dos seus seguidores tras a morte de Xesús, o xurdimento da primeira Igrexa e como a nova relixión foi espallándose polo mundo. Mais, en realidade, o libro ocúpase de narrar a vida e obra de Pedro e Paulo, quedando o resto dos apóstolos nun plano secundario, mesmo marxinal. É o caso do noso protagonista, de quen só se di o seguinte: «Por ese tempo o rei Herodes botou man dalgúns membros da Igrexa, para os maltratar. Mandou matar coa espada a Santiago, o irmán de Xoán». O laconismo da nova é máis que evidente. Nin o feito de que Xacobe sexa o primeiro mártir dos doce apóstolos constitúe motivo para darlle un tratamento máis extenso. Nada nos di o texto, por exemplo, do lugar da execución nin de que pasou co seu corpo. De feito, o nome deste Xacobe non volve ser mencionado no Novo Testamento. Así a todo, os historiadores identificaron a Herodes Agripa, rei de Xudea e Samaria, calculando que a morte debeu ser no ano 44 da nosa era e estimando que o lugar desta sería a cidade de Xerusalén.

